
	Hamiləliyin 28-ci həftəsindən 37-ci həftəsinə qədər baş verən doğuşlar vaxtından qabaq doğuşlar sayılır. Belə doğuşlar nəticəsində doğulmuş uşaqlara isə yarımçıq doğulmuşlar deyilir. Yarımçıq dölün çəkisi 1000 qramdan, boyu 35 sm-dən çox olur.
Vaxtından qabaq doğuşların səbəbləri:
- ananın müxtəlif xəstəlikləri;
- gecikmiş toksikozlar;
- çoxdöllülük və dölyanı suların artıqlığı zamanı uşaqlığın həddindən artıq gərilməsi;
- hamilənin travmatik zədələnmələri;
- hamiləlik dövründə streslərin çox olması;
- qadının bir sıra xəstəlikləri və s.

Vaxtından qabaq doğuş təhlükəsi qeyd edilən bu faktorların ana və dölə mənfi təsirindən ibarətdir. Hamiləliyin istənilən dövründə qarında və ya beldə sancı şəkilli ağrıların, uşaqlıq yolundan qanlı ifrazatın meydana çıxması halları təcili olaraq həkimə müraciət etməyi tələb edir.

Vaxtından qabaqkı doğuş zamanı perinatal ölüm vaxtında doğuşda olduğundan 20 dəfə artıqdır, bu yenidoğulmuş orqanizminin ümumi fizioloji yetişməməsi ilə izah olunur. Ədəbiyyat məlumatlarına görə vaxtından qabaq doğuşların rastgəlmə tezliyi 5-dən 20%-ə qədərdir.

Vaxtından qabaq doğuşların etiologiyasında daxili sekresiya vəzləri və sinir sistemi funksiyalarının pozulmaları, infantilizmə xas olan anatomik və funksional xüsusiyyətlər, kəskin və xroniki infeksiyalar, hamiləliyin ağır hestozları, ürək – damar və digər sistemlərin xəstəlikləri xüsusi əhəmiyyətə malikdir. Etiloji faktorlar arasında istmiko - servikal çatışmazlığı, abortlardan sonra yaranmış iltihabi xəstəlikləri və endokrin pozuntuları qeyd etmek lazımdır. Çoxdöllü hamiləlik, dölün və qişaların inkişaf anomaliyaları, xəstəlikləri, dölyanı mayenin vaxtından qabaq axması, cift gəlişi, dölün qeyri – düzgün vəziyyəti, hamiləliyin digər ağırlaşmaları davaxtından qabaq doğuşların baş verməsinə səbəb olur.
Klinik təzahürlərinə görə vaxtından qabaq doğuşlar 3 yerə bölünür: a) vaxtından qabaq doğuş təhlükəsi; b) vaxtından qabaq başlamış doğuş; c) vaxtından qabaq baş vermiş doğuş.
Vaxtından qabaq doğuş təhlükəsi qarnın aşağı nahiyəsində və ya beldə az ağrılarla xarakterizə olunur, bəzən isə şikayət olmur. Uşaqlığın əllə müayinəsi zamanı yüksək tonus və qıcıqlanma baş verir. Dölün ürək döyüntüsü normal olur. Daxili müayinə zamanı uşaqlıq boynunda heç bir dəyişiklik aşkar edilmir.    

Vaxtından qabaq başlanmış doğuş zamanı ağrılar güclənir. Uşaqlığın boynu qısalır və ya hamarlaşır, vaxtından qabaq başlanmış doğuş müntəzəm ağrılarla xarakterizə olunur. Uşaqlıq boynu 4 sm və daha çox açılır, belə halda hamiləliyi saxlamaq mümkün olmur.
Diaqnostika. Vaxtından qabaq doğuşun diaqnostikası hamilənin şikayətlərinə, xarici və daxili mamalıq müayinələrinin məlumatlarına əsaslanır. Hamilənin klinik müayinəsinin nəticələri histeroqrafiyanın məlumatları ilə təsdiq edilir. Istmiko – servikal çatışmazlıq olduqda cərrahi müalicə metodlarından istifadə olunur: daxili dəlik nahiyəsində uşaqlıq boynuna dairəvi tikiş qoyulur, xarici dəlik bərpa olunur. 

Vaxtından qabaq doğuşların aparılmasında aşağıdakı faktorları nəzərə almaq vacibdir: 
1. Hamiləliyin gedişi
1. Hamiləliyin müddəti
1. Ananın somatik xəstəlikləri, gecikmiş hestoz
1. Dölün hipoksiyası, ölü olması, inkişaf qüsurları
1. Su kisəsinin vəziyyəti
1. Uşaqlıq boynunun açılma dərəcəsi
1. Qanlı ifrazatın olub olmaması
1. Infeksiyanın olub olmaması

